Gwnewch yn siŵr eich bod yn ymarfer a pharatoi yn drylwyr! Byddwch yn frwdfrydig!

Enwau – Luc 10:20
Y rheswm dros fod yn llawen ydy bod eich enwau wedi eu hysgrifennu yn y nefoedd. 

“Mae eu henwau i gyd yn Llyfr y Bywyd.”  (Philipiaid 4:3) 

 (Mae yna sleid PowerPoint wedi ei baratoi i gyd-fynd â’r stori os dych chi’n dymuno ei ddefnyddio..)
Adnoddau: sleid PowerPoint a/neu unrhyw gofrestr o enwau e.e. tîm rygbi Cymru, tîm pêl-droed Lerpwl, sêr ‘Strictly Come Dancing’ ayyb. Pwrpas y rhestr ydy dangos os nad ydych enw chi ar y rhestr eich bod chi ddim yn y tîm. 

.....

(Cliciwch ar y ppt i weld enghreifftiau o graffiti). Addaswch y stori i’ch siwtio. 

Dw i’n gweld enwau mewn pob math o lefydd rhyfedd. Welais i’r enw Phil wedi ei beintio ar ochr wal wrth fynd am dro! Coeliwch neu beidio fe welais i’r enw Eirlys wedi ei beintio ar ochr siop Subway! Weithiau, pan dw i’n gorfod mynd i’r tŷ bach mewn siop neu mewn gorsaf drên dw i’n gweld enwau pobl wedi eu naddu i mewn i gefn y drws  - ‘Sue woz ere’, neu ‘ Carys luvs Dai’.  Rhyfedd iawn!

Pam dych chi’n meddwl fod pobl eisiau sgwennu eu henwau ym mhob man?

Mae enw’n bwysig. (Enwch rai o’r plant o’ch blaen). Mae pawb yn gwrando’n well os ydyn nhw’n meddwl y bydd eu henw yn cael ei ddarllen allan. 

(Clic ar y ppt i weld cofrestr o enwau).

Mae athrawon ysgol yn gwneud cofrestr bob bore. Pam?

Mae yna fath arall o restr enwau i’w gael – rhestr o enwau pobl mewn tîm. Cyn pob gêm rygbi Cymru mae yna gyhoeddiad pwysig – pwy sydd yn y tîm! Waw – dyna amser cyffrous i bob un o’r chwaraewyr! Os ydy eu henwau wedi ei sgwennu ar y rhestr yna byddan nhw’n cael crys coch sbesial a chyfle i chwarae dros eu gwlad! Dychmygwch sut maen nhw’n teimlo pan fod eu henwau’n cael eu darllen allan (darllenwch yr enwau sydd ar eich rhestr chi).

Ond, beth am ochr arall y geiniog. Sut maen nhw’n teimlo os ydy eu henwau ddim ar y rhestr?

(Clic ar y ppt i weld llun o ‘Lyfr y Bywyd’).

Oeddech chi’n gwybod fod gan Dduw lyfr o enwau? Enw llyfr Duw ydy, Llyfr y Bywyd.  Os ydych enw chi yn Llyfr y Bywyd byddwch yn cael mynd i’r nefoedd. Mae Llyfr y Bywyd yn llyfr mawr iawn, ond dydi enw pawb ddim ynddo fo. Yr unig enwau sydd yn Llyfr y Bywyd ydy enwau’r bobl sy’n caru Iesu Grist ac sy’n credu ei fod yn Fab Duw.

Mae Llyfr y Bywyd yn lyfr pwysig iawn. Mae Duw yn cadw’r llyfr yn y nefoedd, a dylai pob un ohonon ni fod eisiau gweld ein henwau ynddo. 

I bawb sy’n credu yn Iesu mae Llyfr y Bywyd yn eu gwneud nhw’n hapus iawn (yn union fel y rhai sydd yn cael lle yn y tîm); mae’r Beibl yn dweud,

Y rheswm dros fod yn llawen ydy bod eich enwau wedi eu hysgrifennu yn y nefoedd.
Meddyliwch yn ofalus am be dych chi eisiau – ydych chi eisiau gweld eich enw yn llyfr sbesial Duw?

Gweddi 
Ein Tad, rwyt ti’n ein nabod ni’n dda. Rwyt ti’n ein nabod ni’n well na dyn ni’n nabod ein hunain. Rwyt ti’n gwybod beth ydy’n henwau ni, ac rwyt ti eisiau gweld pob un ohonon ni yn cael ein cynnwys yn Llyfr y Bywyd. Helpa ni i gredu, a charu Iesu Grist. Amen

